
ALLOKAZZJONIJIET 

 

 

 

 

 

SKEDI TA’ ŻMIEN 

 

  

 

BAĠIT TAS-SESSJONI 

 

AMMONT MASSIMU ELIĠIBBLI GĦAL KULL 

PROĠETT 

 

EUR 100,000 

 

EUR 10,000 

 
KO-FINANZJAMENT 

 

ŻBORŻAMENT 

 

L-iskema tista’ tkopri sa 80% tal-ispejjeż 
totali tal-proġett 

 

70% mal-iffirmar tal-ftehim tal-għotja 

30% wara l-approvazzjoni tar-rapport finali 

 

DATA TA’ 

SKADENZA 

 

RIŻULTATI 

 

SKEDA TA’ ŻMIEN ELIĠIBBLI 

 
02/09/2025 

 
30/09/2025 01/10/2025 – 30/06/2026 

1. Introduzzjoni 
 

L-Iskema ta’ Appoġġ għal Mużika Maltija fuq Stazzjonijiet tar-Radju Privati tifforma parti mill-portafoll li 
jinvesti fl-espressjoni artistika u kulturali diversa u fl-iżvilupp tas-setturi kulturali u kreattivi Maltin. L-
iskema ġiet żviluppata sabiex tippromwovi u tappoġġja l-espożizzjoni tat-talent mużikali lokali fuq 
pjattaformi tax-xandir. Din l-iskema tipprovdi assistenza finanzjarja lil entitajiet tax-xandir eliġibbli 
impenjati sabiex ixandru l-mużika Maltija permezz ta’ programmar strutturat li jallinja mal-identità 
kulturali u lingwistika ta’ Malta.  
 
F’konformità mal-Istrateġija 2025 tal-KMA, l-iskema primarjament tindirizza prattikanti kreattivi. L-
Iskema ssegwi l-Istrateġija 2025 billi attivament tfittex li: 

• Trawwem potenzjal kreattiv u tappoġġja l-iżvilupp tiegħu, tinkoraġġixxi l-ko-kreazzjoni, il-
kollaborazzjoni, u l-esperimentazzjoni; 

• Tiffaċilita l-ħolqien ta’ pjattaformi għal talent żagħżugħ promettenti, involviment 
interġenerazzjonali, kif ukoll involviment interkulturali; 

• Tiġġenera żvilupp kulturali u soċjali, tkabbir eknomiku, u impjieg; 

• Tidderieġi l-investiment tal-finanzjament pubbliku tagħna lejn il-bini ta’ sħubiji u 
kollaborazzjonijiet ġodda kif ukoll l-espansjoni tal-għarfien, ħiliet, u netwerks tagħna sabiex jiġu 
appoġġjati u promossi l-kundizzjonijiet li fihom is-setturi kulturali u kreattivi ta’ Malta u Għawdex 
jistgħu jiffjorixxu. 

 
L-għan ewlieni ta’ din l-iskema huwa li jżid il-preżenza tax-xandir tal-mużika Maltija kontemporanja, 
partikolarment xogħol li fihom l-użu tal-lingwa Maltija u li huma maħluqa minn artisti lokali. Permezz ta’ 
żieda ta’ ħin ta’ xandir iddedikat għal mużika Maltija, l-iskema għandha l-għan li trawwem apprezzament 
għall-kultura Maltija, tappoġġja l-industrija tal-mużika lokali, u tiżgura li xogħlijiet ġodda u emerġenti 
huma aċċessibbli għal udjenza usa’ permezz ta’ programmar regolari ta’ kwalità għolja. 
 
L-iskema tappoġġja xandara applikanti sabiex jipproduċu u jxandru tlettax-il (13) programm iddedikat 
għal kull skeda matul tliet skedi konsekuttivi, mill-1 t’Ottubru 2025. Kull programm irid jinkludi minimu 
ta’ erbgħin (40) minuta ta’ mużika Maltija, li tista’ tiġi mxandra jew f’: 

• Blokka kontinwa sħiħa bejn is-06:00 u t-20:00; jew  

• Żewġ blokok separati ta’ 20 minuta l-waħda, ukoll bejn is-06:00 u t-20:00. 
 
Il-programmi jridu jikkonsistu f’xandir oriġinali; kontenut ripetut mhux eliġibbli. Barra minn hekk, 
reklamar ma jistax jiġi mgħoddi mar-rekwiżit minimu ta’ 40 minuta. 
 
Il-kontenut tal-mużika jrid ikun konformi mal-kriterji segwenti: 

• Komposta u/jew miktuba minn individwi Maltin 

• Maħruġa f’dawn l-aħħar 36 xhar 

• Tal-anqas 50% tal-mużika trid tikkontjeni lirika bil-lingwa Maltija 
 
Sabiex ikunu kkunsidrati għal appoġġ taħt din l-iskema, l-applikanti jridu jissottomettu l-iskeda tax-xandir 
t’Ottubru 2025 flimkien mal-applikazzjoni tagħhom.  

 
L-iskema hija żviluppata sabiex mużika ta’ kwalità għolja prodotta lokalment tirċievi l-viżibbiltà u r-
rikonoxximent li jixirqilha, u b’hekk tikkontribwixxi għax-xena tal-mużika Maltija lokali vibranti u 
sostenibbli. 

F’konformità mal-impenn biex tiġi appoġġjata l-arti permezz ta’ approċċ sostenibbli u kontabbli għal 

investiment pubbliku: 

L-applikanti huma inkoraġġuti li jagħtu kunsiderazzjoni xierqa, skont il-bżonn, lill-prinċipji spjegati fir-

Right to Culture – Resource Pack, meta jkunu qed jiżviluppaw il-proposta tagħom fir-rigward tal-

involviment komunitarju u l-kunsiderazzjonijiet tad-drittijiet kulturali ta’ kulħadd f’xogħolhom. Dan il-

pakkett ta’ riżorsi huwa mmirat li jżid għarfien fir-rigward tal-inklussività, u lejn l-appoġġjar tal-

implimentazzjoni tad-drittijiet kulturali fil-prattika ta’ kuljum.  

L-applikanti huma mistennija wkoll li jikkunsidraw, skont il-bżonn, il-prinċipji ewlenin elenkati fil-Karta 

tal-Istatus tal-Artist meta jipproponu l-attivatijiet operazzjonali u programmatiċi tagħhom sabiex 

jiżguraw kundizzjonjiet ta’ xogħol xierqa u ġusti għall-artisti. Dawn jinkludu d-dritt għal-libertà artistika, 

aċċessibbiltà mtejba, rikonoxximent ta’ ħiliet formali/informali/mhux formali, kundizzjonijiet 

soċjoekonomiċi diċenti, non-diskriminazzjoni u ekwità, kunsiderazzjonijiet etiċi, u aderenza ma’ drittijiet 

ta’ proprjetà intellettwali kif ukoll ma’ liġijiet ta’ impjieg internazzjonali. Il-Karta tal-Istatus tal-Artist 

tipprovdi qafas ta’ referenza dinamiku għal leġiżlazzjoni, politiki, jew inizjattivi li direttament jew 

indirettament jimpattaw l-artisti u s-setturi kulturali u kreattivi, biex b’hekk tiżgura li kwalunkwe azzjoni 

hija allinjata mal-viżjoni aħħarija fit-tul, u cioè dik li jiġi elevat l-istatus tal-artisti f’Malta f’konformità mal-

valur tanġibbli tagħhom għas-soċjetà. 

 

 

2. Definizzjonijiet 
 

Attivitajiet 
• L-iskema tappoġġja attivitajiet relatati maż-żieda fil-ħin tax-xandir tal-mużika Maltija fuq 

stazzjonijiet tar-radju madwar in-nazzjon. 

Applikant 

• Applikant irid ikun rappreżentant legali ta’ kumpanija reġistrata, li jkun xandar u mniżżel fost l-
istazzjonijiet liċenzjati fil-paġna tal-Awtorità tax-Xandir disponibbli hawn. Ix-xandar irid ikun stazzjon 
tar-radju privat li jkun jew stazzjon tar-radju privat fuq bażi nazzjonali jew stazzjon privat tax-xandir 
awdjodiġitali.    

Applikazzjoni 

• Applikazzjoni hija sottomissjoni, inklużi d-dokumenti obbligatorji kollha u kwalunkwe anness għall-
formola tal-applikazzjoni, imressqa minn applikant eliġibbli. L-applikant jista’ jissottometti 
applikazzjoni waħda biss għal kull fergħa, skont kif applikabbli, f’konformità mal-kriterji eliġibbli. 

Benefiċjarju 
• Il-benefiċjarju huwa r-riċevitur tal-għotja. Il-benefiċjarju huwa responsabbli mit-twettiq tal-

proposta appoġġjata mill-Iskema. Il-benefiċjarju tal-għotja ma jistax jinbidel matul id-durata tal-
proġett iffinanzjat u sakemm jinħareġ l-iżborż finali. L-iżborż tal-għotja jista’ jinħareġ biss f’isem il-
benefiċjarju. Il-benefiċjarju huwa responsabbli li jiżgura li kwalunkwe fattura tal-VAT hija maħruġa 
f’isem il-benfiċjarju u tinkludi l-informazzjoni tal-VAT tal-benefiċjarju.  

Kumpanija 
• Entità legali stabbilita u rreġistrata f’Malta. Kumpanija trid tkun reġistrata mar-Reġistru tan-Negozji 

ta’ Malta, f’konformità mar-rekwiżiti tal-Att tal-Kumpaniji (Kap 386 tal-Liġijiet ta’ Malta). 

https://artscouncilmalta.gov.mt/resources/
https://artscouncilmalta.gov.mt/resources/
https://artscouncilmalta.gov.mt/resources/
https://ba.org.mt/stations-licenced

Żborżament ta’ Fondi  
• Din l-għotja se tiġi żborżjata kif muri f’paġna 2 ta’ dawn il-linji gwida u regolamenti. Pagament 

permezz ta’ ċekk se jiġi maħruġ f’isem l-aplikant. L-applikant għandu jkollu kont bankarju attiv meta 

jressaq l-applikazzjoni. 

Eliġibbiltà 
• Qabelxejn, isir skrinjar tal-applikazzjonijiet fir-rigward tal-eliġibbiltà teknika u artistika mill-

amministraturi u l-ġesturi tal-Fond. Proposti li ma jinstabux eliġibbli ai termini tal-kriterji stabbiliti 
ma jibqgħux jiġu pproċessati u mhux ħa jiġu evalwati. 

Evalwazzjoni 
• L-applikazzjonijiet meqjusa konformi u eliġibbli jiġu evalwati mill-evalwaturi maħtura skont il-kriterji 

stabbiliti f’dawn il-linji gwida u regolamenti. 

Bord t’evalwazzjoni 
• Il-Kunsill Malti għall-Arti jaħtar bord t’evalwazzjoni għall-iskema. Il-bord matħur jista’ jkun kompost 

minn professjonisti lokali jew barranin fis-settur tal-kultura u l-arti. 

Ġestjoni u amministrazzjoni 
• Il-Kunsill Malti għall-Arti huwa responsabbli għall-ġestjoni ta’ din l-iskema. Kull korrispondenza 

uffiċjali, inkluż is-sottomissjoni online tal-applikazzjoni jew aġġornamenti għal proposti magħżula, 
trid tintbagħat fuq l-indirizz indikat f’dawn il-linji gwida. 

Dokumentazzjoni mandatorja 
• Id-dokument(i) meħtieġ(a) kollha li jappoġġja(w) il-proposta tiegħek u jgħin(u) l-evalwazzjoni tal-

proġett tiegħek (e.ż. rekords preċedenti, portafolli, CVs artistiċi, korrispondenza uffiċjali li 
tikkonferma l-kiri ta’ spazju, permessi, jew oħrajn). 

Finanzjament massimu 
• Hemm ammont massimu ta’ €10,000 li jista’ jiġi allokat għal kull proġett. L-ammonti mogħtija jkunu 

deċiżi fuq bażi ta’ kunsiderazzjoni individwali, skont il-proġett. 

Impriża unika 

• Tfisser li kull impriża għandha tal-anqas waħda minn dawn ir-relazzjonijiet li ġejjin flimkien: 
a. Impriża li għandha l-maġġoranza tad-dritt tal-vot tal-azzjonijisti jew tal-membri f’impriża oħra;  

b. Impriża li għandha dritt li taħtar jew tneħħi l-maġġoranza tal-membri tal-amministrattiv, tal-
maniġment, jew ta’ korp ta’ superviżjoni ta’ impriża oħra; 

c. Impriża li għandha d-dritt li teżerċita influwenza dominanti fuq impriża oħra, skont il-kuntratt fis-
seħħ ma’ dik l-impriża jew skont il-proviżjoni fil-memorandum jew artikli t’assoċjazzjoni; 

d. Impriża li hija azzjonista jew membru f’impriża oħra, li tikkontrolla waħidha, skont ftehim ma’ 
azzjonisti oħra jew membri oħra ta’ dik l-impriża, maġġoranza tad-drittijiet tal-vot tal-azzjonisti jew 
membri ta’ dik l-impriża. 

Impriżi li għandhom kwalunkwe mir-relazzjonijiet riferuti f’punti (a) sa (d) f’impriża waħda jew iktar 
se jiġu meqjusa bħala impriża unika. 

Impriża 
• Impriża hija defenita bħala entità involuta f’attività ekonomika fi ħdan it-tifsira tal-Artiklu 107 TFEU 

(i.e. kwalunkwe attività konsistenti fil-proviżjoni ta’ oġġetti u servizzi għas-suq), irrespettivament 
mill-istatus legali u l-mod kif din tiġi ffinanzjata. Il-klassifikazzjoni ta’ entità partikolari bħala impriża 
tiddependi kompletament fuq in-natura tal-attivitajiet tagħha. L-applikazzjonijiet tar-regoli tal-

għajnuna tal-istat ma tiddependix fuq jekk din l-entità hux stabbilita biex tiġġenera l-profitti. 
Entitajiet li ma jagħmlux profitti jistgħu wkoll joffru oġġetti u servizzi għas-suq. Meta dan ma jkunx 
il-każ, entitajiet li ma jagħmlux profitt jaqgħu ’l barra mill-ambitu tal-għajnuna tal-istat. Barra minn 
hekk, il-klassifikazzjoni tal-entità bħala impriża hija dejjem relattiva għal attività speċifika. Entità li 
twettaq kemm attivitajiet ekonomiċi u mhux ekonomiċi tiġi meqjusa biss bħala impriża fir-rigward 
tal-ewwel minn dawn l-attivitajiet. 

3.  Eliġibbiltà 
 

Qabelxejn, il-proġetti jiġu skrinjati f’termini ta’ eliġibbiltà teknika u artistika. Proposti ineliġibbli ai termini 
tal-punti msemmija hawn taħt ma jiġux ipproċessati aktar u ma jiġux evalwati. 
 
L-iskeda ta’ żmien massimu biex jitwettaq proġett: 12-il xahar.  
 

3.1 Min jista’ japplika? 
 
L-għotja hija miftuħa għal impriżi (għal liema assistenza se tingħata f’konformità mar-regolament de 
minimis), fi ħdan it-tifsira tal-Artiklu 107 TFEU (jekk jogħġbok irreferi għal Sezzjoni 9 ta’ dawn il-linji gwida 
għal informazzjoni addizzjonali). L-applikanti jridu jikkwalifikaw bħala: 

• Kumpanija rreġistrata mar-Reġistru tan-Negozji ta’ Malta 

Barra minn hekk, l-applikanti jridu jikkwalifikaw bħala xandar li huwa stazzjon tar-radju privat fuq bażi 

nazzjonali jew stazzjon privat tax-xandir awdjodiġitali u mniżżel fost l-istazzjonijiet liċenzjati fil-paġna tal-

Awtorità tax-Xandir disponibbli hawn.   

3.2  Min ma jistax japplika? 
 
Is-segwenti mhumiex eliġibbli li japplikaw għall-Iskema ta’ Appoġġ għal Mużika Maltija fuq Stazzjonijiet 
tar-Radju Privati:  

• Applikanti/attivitajiet li jirċievu finanzi lokali pubbliċi tramite line-votes governattivi; 
• Applikanti li l-profil tagħhom mhux verifikat minħabba li l-profil tagħhom mhux komplut għax 

m’għandhomx id-dokumentazzjoni mandatorja segwenti: 
o Kopja tal-karta tal-identità Maltija tiegħek (minn wara u minn quddiem) jew tal-permess 

residenzjali Malti tiegħek jew taċ-ċertifikat taċ-ċittadinanza Maltija tiegħek jew tal-
passaport Malti tiegħek;  

• Applikanti li ma jikkwalifikawx taħt id-definizzjoni t’applikant taħt din l-iskema speċifika;  

• Benefiċjarji li ma onorawx impenji ta’ finanzjament preċedenti; 

• Benefiċjarji li ma ssottomettewx jew ma lestewx tal-anqas rapport wieħed finali relatat ma’ għotja 
preċedenti ffinanzjata mill-Kunsill Malti għall-Arti fl-iskedi taż-żmien stabbiliti; 

• Kumpaniji li ma ppreżentawx id-dokumentazzjoni annwali rekwiżiti lir-Reġistru tan-Negozji ta’ 
Malta u/jew mhumiex fil-pussess taċ-ċertifikat l-aktar riċenti ta’ good standing. 

3.3  Liem spejjeż jistgħu jiġu kopruti?  
 

L-għotja tista’ tkopri sa 80% tal-ispejjeż segwenti (sa massimu ta’ €10,000 għal kull proġett, skont liem 
huwa l-iktar irħis): 

https://ba.org.mt/stations-licenced

• Produttur 
• Ħin tax-xandir – spiża medja  
• Airtime host  
• Preżentatur / DJ  
• Ħin fl-istudjo  
• Tekniku 
• Spejjeż indiretti (li ma jeċċedux 5% tal-ispiża totali tal-proġett) 
• Spejjeż tal-PRS  
• Miżati tal-liċenzja  
• Reklamar u PR  

 
Għal aktar informazzjoni fuq kif għandek tippreżenta l-baġit tiegħek, jekk jogħġbok irreferi għal-Linji 
Gwida Ġenerali tal-Baġit disponibbli fuq https://artscouncilmalta.gov.mt/funding-and-grants/general-
budget-guidelines/.   
 

3.4  Liem spejjeż ma jistgħux jiġu kopruti? 

• Spejjeż diġà kopruti minn organizzazzjonijiet pubbliċi kulturali jew kwalunkwe programm ta’ 
finanzjament pubblika mmaniġġjat jew ko-maniġġjat mill-Kunsill Malti għall-Arti jew xi aġenzija 
pubblika, dipartiment jew ministeru tal-gvern ieħor; 

• Spejjeż diġà kopruti minn baġits operazzjonali tas-soltu (spazju li huwa fil-pussess tal-applikant 
jew ta’ sħab/organizzazzjoni ta’ appoġġ/individwu); 

• Miżati għal servizzi pprovduti minn organizzazzjonijiet kulturali pubbliċi jew kwalunkwe aġenzija 
pubblika, u dipartiment jew ministeru tal-gvern ieħor; 

• Finanzjament għall-ħolqien ta’ boroż, kuntesti, kompetizzjonijiet, premjijiet, jew boroż ta’ studju; 

• VAT irkuprabbli, fejn applikabbli; 

• Spejjeż retroattivi; 

• Għajxien, catering, u ospitalità. 
 

3.5  Liem applikazzjonijiet mhumiex eliġibbli? 
 
L-attivitajiet segwenti mhumiex eliġibbli għall-appoġġ taħt dan il-Fond: 
  

• Attivitajiet li mhumiex relatati maż-żieda fil-ħin ta’ xandir ta’ mużika Maltija fost l-istazzjonijiet 
tar-radju fil-pajjiż; 

• Attivitajiet li għandhom l-għan ta’ ġbir ta’ fondi jew propoganda politika; 

• Applikazzjonijiet biex jiġi ffinanzjat il-ħolqien jew iż-żamma ta’ kuntesti, kompetizzjonijiet, boroż, 
premjijiet, jew boroż ta’ studji; 

• Applikazzjonijiet li jinkludu programm ripetut;  

• Applikazzjonijiet li ma jilħqux ir-rekwiżiti minimi tal-iskema hekk kif indikat f’Sezzjoni 1; 

• Applikazzjonijiet sottomessi wara nofsinhar (12:00) tal-jum rispettiv tad-data tal-iskadenza;  

• Applikazzjonijiet mhux kompluti. Irreferi għal-lista ta’ kontroll f’Sezzjoni 5.1; 

• Inizjattivi eliġibbli taħt Festivals Malta, l-Iskema tal-Attivitajiet Annwali Kulturali, VOPS, il-Kunsill 
Nazzjonali tal-Ktieb, Valletta Cultural Agency, Malta Arts Scholarship, u kwalunkwe programm 
ieħor iffinanzjat mill-istat iddedikat għall-arti/kultura Maltija  

• Proġetti li jkunu diġà bdew u/jew seħħew qabel ma r-riżultat ikun ġie notifikat lill-applikant(i) 

• Proġetti li d-duranza tagħhom ma taqax fi ħdan l-iskeda ta’ żmien eliġibbli. 
 

https://artscouncilmalta.gov.mt/funding-and-grants/general-budget-guidelines/
https://artscouncilmalta.gov.mt/funding-and-grants/general-budget-guidelines/

Kwalunkwe attività oħra li tista’ tiġi żviluppata barra mill-ambitu tal-Iskema ta’ Appoġġ għal Mużika 
Maltija fuq Stazzjonijiet tar-Radju Privati mhijiex eliġibbli għall-appoġġ. 

L-applikanti jistgħu jissottomettu aktar minn applikazzjoni waħda, madankollu, applikazzjoni waħda biss 
għal fuq stazzjon tax-xandir wieħed biss hija eliġibbli għall-appoġġ.  

 

4. Evalwazzjoni 
 

Il-Bord t’Evalwazzjoni se jibbaża d-deċiżjoni tiegħu fuq il-kriterji segwenti: 

 

4.1 Proposta (80 marka)  
 

• Iddefinixxi l-għanijiet, l-objettivi, u l-eżiti li l-attività proposta se tindirizza. (30 marka) 

• Kif inhi relevanti għall-iżvilupp tal-mużika Maltija fuq stazzjonijiet tar-radju privati l-attività 
proposta? (20 marka)  

• Kif qed tippjana li twettaq il-programm propost? (e.ż. skedi ta’ żmien, pjanijiet ta’ ħidma, 

responsabbiltajiet, ħiliet, u rekords preċedenti ta’ nies involuti fl-attivitajiet, pjan ta’ loġistika). (Dan 

għandu wkoll juri kif il-proposta tikkunsidra l-prinċipji tar-Right to Culture – Resource Kit u l-Karta 

tal-Istatus tal-Artist skont l-1 Sezzjoni). (20 marka) 

• Hemm bżonn ta’ xi permessi, kwistjonijiet tad-drittijiet tal-awtur, jew kwistjonijiet oħra legali, etiċi, 
jew amministrattivi li jridu jiġu indirizzati? (10 marki) 

 
 

4.2 Baġit (20 marka) 
 

• Jekk jogħġbok ipprovdi spjegazzjoni dettaljata tal-baġit, inkluż l-ispejjeż direttament relatati mal-
proġett propost. Jekk jogħġbok spjega r-razzjonal li jsejjes l-ispejjeż tal-proġett. (20 marka) 

 
 

5.  Sottomissjoni tal-applikazzjoni 
 
Segwi dawn il-passi biex tapplika:  

1. Aqra dawn il-linji gwida u regolamenti bir-reqqa. 

2. Ara jekk il-proposta tiegħek tistax tiġi ttrattata minn din l-iskema.  

3. Agħfas fuq il-ħolqa li tieħdok fis-sistema tal-applikazzjoni online 

4. Jekk ma għandekx profil, oħloq il-profil tiegħek mal-Kunsill Malti għall-Arti billi tagħfas fuq 

‘Irreġistra’ u imla d-dettalji.  

5. Mit-taqsima tas-sejħiet miftuħa, agħżel l-applikazzjoni online tal-iskema li trid tapplika għaliha. 

6. Segwi l-istruzzjonijiet pass wara pass. Imla l-informazzjoni meħtieġa kollha fl-applikazzjoni online, 

inkluż il-baġit, u ehmeż id-dokumentazzjoni ta’ sostenn. 

7. Ibgħat l-applikazzjoni. Għandek tirċievi konferma awtomatika tal-wasla tagħha mis-sistema. Jekk 

ma tirċievi ebda notifika bħal din, ikkuntattjana fuq applyforfunds@artscouncil.mt.  

 

https://funds.artscouncilmalta.org/app/login
mailto:applyforfunds@artscouncil.mt

L-applikanti jeħtieġu jirreġistraw profil fuq is-CRM tal-KMA minn tal-inqas gimagħtejn qabel id-data ta’ 
skadenza tas-sejħa. 

Kemm-il darba jkollok xi diffikultà jew tixtieq tikkonsultana dwar dan il-fond, tista’ ċċemplilna fuq 2334 
7230 mit-Tnejn sal-Ġimgħa bejn id-09:00 u l-16:00 jew tibagħtilna email fuq fundinfo@artscouncil.mt. 

Hija r-responsabbiltà tiegħek li tippreżenta formola ta’ applikazzjoni kompluta kif spjegat f’dawn il-linji 
gwida u regolamenti. Jekk ma tippreżentax l-informazzjoni u d-dokumentazzjoni meħtieġa kollha, l-
applikazzjoni tiegħek ma tiġix ipproċessata u evalwata. 

Il-formoli tal-applikazzjoni tiegħek mhux ser jiġu ċċekkjati minn rappreżentanti tal-Kunsill Malti għall-Arti 
qabel id-data tal-iskadenza tal-applikazzjoni. Il-Kunsill Malti għall-Arti għandu d-diskrezzjoni esklussiva li 
jitlob lill-applikanti jipprovdu kwalunkwe dokumentazzjoni obbligatorja nieqsa wara d-data tal-iskadenza 
tas-sejħa. 

Mat-tressiq tal-applikazzjoni l-applikanti jaċċettaw li jekk l-applikazzjoni tingħata l-finanzjament mitlub, 
l-isem, it-titlu tal-proġett, id-deskrizzjoni qasira tal-proġett, u l-ammont mogħti jistgħu jiġu ppubblikati 
mill-Kunsill Malti għall-Arti. 

Id-deċiżjoni dwar il-finanzjament tittieħed abbażi tal-kwalità tal-informazzjoni mressqa, inklużi d-
dokumenti li jsostnu l-proposta. 

L-applikazzjonijiet illi jaslu wara 12.00 (nofsinhar) tad-data tal-iskadenza rispettiva ma jiġux aċċettati. 

 

5.1  Il-Lista ta’ Kontroll 
 

Sabiex ikunu kompluti, l-applikzzjonijiet iridu jkunu akkumpanjati minn: 

• Kopja taċ-ċertifikat tar-reġistrazzjoni tal-VAT; 

• Ic-CV tal-applikant u l-portafoll tax-xandar relatati mal-arti u l-kultura li jridu jiġu inklużi fil-

profil tal-kumpanija; 

• Prova tar-reġistrazzjoni legali tal-organizzazzjoni/kumpanija (trid tiġi inkluda meta tirreġistra l-

profil tal-kumpanija); 

• Iċ-Ċertifikat ta’ Reġistrazzjoni ta’ Standard Tajjeb l-aktar riċenti. Dan id-dokument jiġi mġedded 

kull sena mir-Reġistru tan-Negozji ta’ Malta u huwa prova ta’ konformità; 

• Ittri t’intenzjoni mill-kollaboraturi; 

• L-Iskeda t’Ottubru 2025 trid tiġi sottomessa flimkien mal-applikazzjoni, b’impenn li jiġu 

sottomessi dawk ta’ Jannar 2026 u April 2026 fi stadju aktar tard. 

 

 

6. Proċess t’evalwazzjoni 
 
L-iskema hija waħda mhux kompetittiva u se tkun evalwata minn panel ta’ esperti settorjali skont il-

kriterji stabbiliti.  

 

Kif indikat hawn fuq, kull kriterju se jiġi allokat numru ta’ marki speċifiċi. Sabiex ikunu kkunsidrati għal 

finanzjament, il-proġetti jridu jiksbu medja ta’ tal-anqas 60 marka. 

mailto:fundinfo@artscouncil.mt

Madankollu, is-sessjoni tal-evalwazzjoni u d-deċiżjonijiet ta’ finanzjament jiddependu fuq il-kwalità tal-

proposti mressqa u d-disponibbiltà tal-fondi. Il-Bord tal-Evalwaturi jista’ jiddeċiedi li ma jallokax il-fondi 

totali disponibbli għal sejħa partikolari jekk il-proġetti proposti ma jilħqux il-livell neċessarju ai termini 

tal-kriterji tal-fond. 

 

Applikazzjonijiet eliġibbli se jiġu evalwati minn tim t’evalwazzjoni magħżul mill-Kunsill Malti għall-Arti 

abbażi tal-esperjenza professjonali tagħhom. L-evalwaturi se jippreżentaw evalwazzjoni fuq kull wieħed 

mill-proġetti proposti, u jindikaw il-marki relevanti mogħtija. 

 

6.1 Il-komunikazzjoni tar-riżultati  
 

Fil-jum indikat f’paġna 2, għandek tirċievi n-notifika tar-riżultat tiegħek mill-Kunsill Malti għall-Arti. 

 

Jekk ikollok xi diffikultà rigward ir-riżultati tiegħek tista’ tibagħtilna email fuq fundinfo@artscouncil.mt fi 

żmien ħamest (5) ijiem minn meta tirċievi d-deċiżjoni dwar il-finanzjament. Ma tinħareġ ebda 

informazzjoni dwar il-proċess tal-evalwazzjoni qabel in-notifika uffiċjali tar-riżultati. Kwalunkwe forma 

ta’ solleċitazzjoni tiskwalifika awtomatikament l-applikazzjoni. 

 

L-informazzjoni kollha li jirċievu l-amministraturi, ġestituri, u evalwaturi se titqies kunfidenzjali, kemm 

waqt kif ukoll wara l-proċess tal-evalwazzjoni. Id-dispożizzjonijiet dwar il-protezzjoni u l-kunfidenzjalità 

tad-dejta għall-proġetti li jiksbu l-fondi jiġu inklużi fil-ftehim tal-għotja.. 
 

 

7. Implimentazzjoni tal-proġett u moniteraġġ 
 

Taħt l-ebda ċirkostanza mhu l-Kunsill se jkun f’pożizzjoni li jżid l-għotja mogħtija. 

Mal-proviżjoni u l-approvazzjoni tad-dokumentazzjoni mandatorja t’hawn fuq, kuntratt li jispeċifika l-
kundizzjonijiet tal-fond se jiġi ffirmat. L-għotja tista’ tiġi biss mogħtija mat-tlestija tal-proċess t’hawn fuq 
fl-iskeda ta’ żmien stabbilita. 

70% tal-ammont totali allokat mill-Bord tal-Evalwazzjoni se jkun ipproċessat wara l-iffirmar tal-kuntratt. 

It-30% li jifdal se jiġu pproċessati wara s-sottomissjoni tar-rapport finali mill-benefiċjarju, wara 

approvazzjoni mill-Kunsill. 

Il-benefiċjarji jridu jużaw il-logo tal-Kunsill fuq kwalunkwe materjal relatat u jispeċifikaw li l-proġett kien 
appoġġjat mill-għotja hekk kif ġej: Appoġġjat mill-Kunsill Malti għall-Arti, f’kwalunkwe reklamar, PR, u 
materjal stampat. L-għotja rċevuta trid tkun użata biss għall-iskopijiet li tkun ingħatat, f’konformità mal-
proposta sottomessa u l-kuntratt. 

Il-benefiċjarji jridu jinnotifikaw lill-Kunsill Malti għall-Arti immedjatament jekk bidliet li jaffettwaw in-
natura tal-proġett iseħħu matul l-implimentazzjoni. Bidliet ma jistgħux jiġu implimentati fl-assenza ta’ 
approvazzjoni. Il-Kunsill jirriserva d-dritt li jirrevedi jew li jżomm il-pagament finali jekk il-bidla fil-proġett 
ma tkunx kkunsidrata f’konformità mal-proposta inizjali, jew jekk il-Kunsill ma jkunx infurmat bil-bidliet 
fi żmien raġjonevoli. 

Il-benefiċjarji jridu jagħmlu lilhom infushom disponibbli għal żjarat u komunikazzjoni mar-rappreżentanti 
tal-Kunsill għal skopijiet ta’ moniteraġġ, sija waqt l-implimentazzjoni tal-proġett kif ukoll wara t-tlestija 
tiegħu. 

Il-Kunsill Malti għall-Arti jirriserva d-dritt ukoll li jirrevedi l-pagament finali jekk l-ispiża totali tkun inqas 
minn dik iddikjarata fil-ftehim iffirmat. 
 

7.1 Rapport 
 
Fi tmiem il-proġett tiegħek, se tkun mitlub tissottometti rapport dettaljat li jelenka x-xogħol imwettaq, 
il-komponenti kollaborattivi u ko-kreattivi, u l-kisbiet tal-proġett, sa mhux aktar tard minn tmien (8) 
ġimgħat wara t-tlestija tla-proġett tiegħek. Ir-rapport tiegħek għandu jinkludi riflessjonijiet fuq kif il-
ħidma kollaborattiva bbenefikat il-proġett tiegħek u viċi versa, inkluż suġġerimenti fuq kif tista’ 
tissaħħaħ/imsawra mill-ġdid l-interazzjoni mal-udjenzi u l-komunitajiet.  

Il-Kunsill Malti għall-Arti se jipprovdi t-template għar-rapport tiegħek. Jekk relevanti, flimkien mar-
rapport, il-benefiċjarji jridu jissottomettu kwalunkwe reklamar, pubbliċità, jew materjal t’informazzjoni 
relevanti żviluppata għall-proġett iffinanzjat. 

Il-benefiċjarji jridu jipprovdu spjegazzjoni finali dettaljata u ċċertifikata tal-baġit. Il-baġit irid ikun 
ippreparat f’konformità mal-istandards finanzjarji applikabbli u allinjati ma’ dawn il-linji gwida u 
regolamenti, u jrid ikun iċċertifikat minn accountant jew awditur bil-warrant. 

Il-Kunsill jirriserva d-dritt li jitlob lill-benefiċjarju sabiex jissottometti l-fatturi tal-VAT u/jew l-irċevuti 
fiskali sabiex jappoġġja l-baġit ċertifikat dettaljat. 

Il-Kunsill Malti għall-Arti jirriserva d-dritt li jagħmel użu minn materjal sottomess għall-proġett. 

Il-Kunsill Malti għall-Arti jirriserva d-dritt li jirkupra kwalunkwe fondi f’każ li dawn mhumiex qed jiġu użati 

u/jew mhux qed jiġu użati kif suppost u/jew mhux użati skont il-baġit sottomess.  

 

8. Proċedura tal-ilmenti 
 
It-tressiq ta’ lment ma jaffettwax iċ-ċans tiegħek li tirċievi appoġġ mingħand il-Kunsill Malti għall-Arti fil-
futur. Kull ilment jiġi ttrattat b’mod kunfidenzjali.   
 

8.1 Bażi għall-ilmenti  
 
L-applikanti jistgħu jressqu lment rigward anomaliji u irregolaritajiet fil-proċedura waqt il-proċess tat-
tressiq tal-applikazzjoni u tal-evalwazzjoni skont il-proċeduri stipulati f’dawn il-linji gwida u regolamenti. 
Ma jistgħux isiru lmenti dwar: 

● Il-politiki u l-proċeduri tal-Kunsill Malti għall-Arti jew tal-Gvern; 
● Il-merti tal-applikazzjoni f’termini tal-kriterji stipulati f’dan il-linji gwida u regolamenti. 

 
L-applikanti biss jistgħu jressqu lmenti dwar il-proġett tagħhom. 

 

8.2 It-tressiq ta’ lment 

L-ilmenti għandhom isiru bil-miktub u jkunu ċari kemm jista’ jkun. L-ilment għandu jispeċifika l-bażi u r-
raġunijiet għall-ilment, jagħti spjegazzjoni dettaljata u ġustifikazzjoni sostnuta b’dokumentazzjoni jew 
b’xhieda relevanti dwar għaliex l-ilmentatur jidhirlu li twettqu irregolaritajiet fil-proċedura/i stipulata/i 
f’dawn il-linji gwida u regolamenti jew f’regoli u regolamenti ta’ governanza tajba standard li jirregolaw 
lis-settur pubbliku. Id-deċiżjoni meħuda fi tmiem il-proċess tal-ilment tibqa’ finali. L-ilmenti għandhom 
isiru lid-Direttur tal-Finanzjament u l-Istrateġija fi żmien ħamest (5) ijiem tax-xogħol minn meta tirċievi 
d-deċiżjoni dwar il-finanzjament. Normalment tirċievi tweġiba fi żmien għaxart (10) ijiem tax-xogħol. 

Kemm-il darba ma tkunx sodisfatt bit-tweġiba, il-Kunsill Malti għall-Arti jifforma bord li jiddiskuti l-ilment 

tiegħek f’aktar dettall. Jekk tuża l-proċedura tal-ilmenti tagħna jkun ifisser li taċċetta li nistgħu nużaw l-

informazzjoni dwar il-proġett tiegħek biex nittrattaw l-ilment. Id-deċiżjoni tal-bord tkun finali. 

 

 

9.  Regoli tal-Għajnuna tal-Istat Applikabbli 
 

 

Din l-iskema se tiġi implimentata f’konformità mal-proviżjonijet tar-Regolament tal-Kummissjoni (UE) 
2023/2831 tat-13 ta’ Diċembru 2023 fuq l-applikazzjoni tal-Artikli 107 u 108 tat-Trattat tal-Iffunzjonar 
tal-Unjoni Ewropea għall-għajnuna de minimis (OJ L, 2023/2831, 15.12.2023).  
 
Dan ir-regolament japplika għal għajnuna mogħtija lil impriżi f’kull settur, bl-eċċezzjoni ta’: 

1. Għajnuna mogħtija lil impriża attiva fil-produzzjoni primarja ta’ prodotti tas-sajd jew l-
akkwakultura; 

2. Għajnuna mogħtija lil impriżi attivi fl-ipproċessar u r-reklamar ta’ prodotti tas-sajd jew l-

akkwakultura, fejn l-ammont t’għajnuna huwa fiss abbażi tal-prezz jew kwantità tal-prodotti 

mixtrija jew poġġuti fis-suq; 

3. Għajnuna mogħtija lil impriżi attivi fil-produzzjoni primarja tal-prodotti agrikoli; 
4. Għajnuna mogħtija lil impriżi attivi fis-settur tal-iproċessar u l-kummerċ tal-prodotti agrikoli, 

f’dawn il-każi li ġejjin:  
a. fejn l-ammont tal-għajnuna huwa ffissat abbażi tal-prezz jew tal-kwantità ta’ dawn il-

prodotti mixtrija minn produtturi primarji jew impoġġija fuq is-suq mill-impriżi 
kkonċernati; 

b. fejn l-għajnuna hija kkundizzjonata mill-fatt li hi parzjalment jew totalment mgħoddija lill-
produtturi primarji; 

5. Għajnuna mogħtija għal attivitajiet relatati mal-esportazzjoni għal pajjiżi terzi jew Stati Membri, 
cioè għajnuna direttament relatata mal-kwantitajiet esportati, mal-istabbilixximent u l-
operazzjoni ta’ netwerk ta’ distribuzzjoni jew ma’ xi spejjeż attwali relatati mal-attività tal-
esportazzjoni; 

6. Għajnuna kontinġenti fuq l-użu tal-oġġetti u servizzi domestiċi minflok oġġetti u servizzi 

impurtati. 

 
L-ammont totali ta’ għajnuna de minimis mogħtija lil impriża unika mhux se jaqbeż l-ammont ta’ 
€300,000 f’perjodu ta’ tliet snin. Dan il-perjodu jiġi evalwat fuq bażi kontinwa. 
 
Il-limitu massimu previst jinkludi wkoll l-għajnuna tal-istat mogħtija taħt din l-iskema kif ukoll kwalunkwe 
għajnuna tal-istat moħgtija taħt ir-regolament de minimis, inkluż dik irċevuta minn entità oltre mill-
Kunsill Malti għall-Arti. Kwalunkwe għajnuna de minimis irċevuta li teċċedi l-limitazzjoni stabbilita trid 
tiġi rikoverata, bl-interessi, mill-impriża li tkun qed tirċievi l-għajnuna. 

Ir-regoli fuq il-kumulazzjoni tal-għajnuna hekk kif deskritti f’Artiklu 5 tar-regolament de minimis se jiġu 
rispettati. 
 
L-applikanti jridu jissottomettu dikjarazzjoni ta’ de minimis li fiha jindikaw kwalunkwe għajnuna de 
minimis oħra rċevuta u/jew li applikaw għaliha matul il-perjodu applikabbli ta’ tliet snin. Din tiżgura li l-
ammont ta’ għajnuna de minimis mogħti lil kull impriża unika taħt ir-regolament de minimis ma teċċedix 
il-limitu previst applikabbli ta’ de minimis fuq il-medda ta’ tliet snin applikabbli. 
 
Jekk applikant magħżul ma jkunx eliġibbli għal għajnuna de minimis, tali applikant jiġi kkunsidrat bħala 
ineliġibbli u l-applikant li jmiss fil-lista jiġi magħżul. 
 
F’konformità mar-regolament tal-għajnuna tal-istat de minimis, rikordji fir-rigward ta’ għajnuna de 
minimis iridu jiġu miżmuma għal 10 snin mid-data li l-għajnuna tkun ġiet mogħtija taħt din l-iskema. 
 

Pubblikazzjoni f’Reġistru Ċentrali  
 
F’konformità mal-Artiklu 6(1) tar-Regolament de minimis, tal-1 ta’ Jannar 2026, informazzjoni fuq 
għajnuna de minimis mogħtija taħt din l-iskema se tkun pubblikament disponibbli f’reġistru ċentrali. 
 
L-informazzjoni li ġejja se tkun pubblikament disponibbli: 

• l-identifikazzjoni tal-benefiċjarju;   

• l-ammont t’għajnuna; 

• id-data tal-għotja; 

• l-istrument tal-għajnuna; u  

• is-settur involut abbażi tal-klassifikazzjoni statistika tal-attivitajiet ekonomiċi fl-Unjoni 

(‘klassifikazzjoni NACE’). 

 

Teħtieġ parir? 
 

Il-Kunsill Malti għall-Arti joffri servizzi ta’ konsulenza qabel is-sottomissjoni sabiex jgħinek takkwista l-
appoġġ għall-proġett tiegħek. Aħna hawn għalik f’kull pass tal-proċess. Aħna nistgħu ngħinunk 
tiddetermina jekk il-kunċett ewlieni u l-profil tal-proġett tiegħek humiex f’konformità mal-mekkaniżmu 
t’appoġġ fil-mira, u nipprovdulek rispons fuq il-mod li qed tippjana li tippreżenta l-proġett tiegħek. Sabiex 
tagħmel l-aħjar użu mis-servizzi tagħna, ippjana bil-quddiem u kellimna mill-inqas erba’ ġimgħat qabel 
id-data tal-iskadenza għat-tressiq tal-applikazzjoni biex b’hekk tuża s-servizzi tagħna bl-aħjar mod. 
 
Tista’ ċċemplilna fuq 2334 7320, matul il-ġimgħa, bejn id-09:00 u l-16:00, jew tibgħatilna email fuq 
fundinfo@artscouncil.mt.  
 
 
Linji gwida aġġornati fit-18 ta’ Lulju 2025 
 

mailto:fundinfo@artscouncil.mt

